
Raximjon Inamovich Xasanov, 

EMU University katta oʻqituvchisi 
 

YOSHLAR MA’NAVIYATI VA MILLIY TARBIYA 
 

For citation: Rakhimjon Khasanov. YOUTH SPIRITUALITY AND NATIONAL EDUCATION. 
Look to the past. 2026, vol. 9, issue 3. 
 
 

http://dx.doi.org/10.5281/zenodo.19845460 
 

ANNOTATSIYA 
Maqolada milliy tarbiya va yoshlar manaviyatining shakllanishida ajdodlar ma’naviy-

madaniy merosining oʻrni haqida soʻz boradi. Unda Oʻzbekistonda milliy qadriyatlarni tiklash 
borasida olib borilayotgan davlat siyosati, yoshlar ma’naviy madaniyatini yuksaltirish usullari, bu 
borada milliy va islom qadriyatlarining oʻrni, ma’naviy tahdidlarga qarshi kurashishda oilaning roli 
kabi masalalar tahlil etiladi.  

Kalit soʻzlar: ma’naviyat, yoshlar, tarbiya, meros, qadriyat, tarix, milliy gʻoya, 
demokratiya. 

  
Хасанов Рахимжан Инамович, 

EMU University, старший преподаватель  
 

ДУХОВНОСТЬ МОЛОДЕЖИ И НАЦИОНАЛЬНОЕ ВОСПИТАНИЕ 
 

АННОТАЦИЯ 
В статье рассматривается роль духовного и культурного наследия предков в 

формировании национального воспитания и духовности молодежи. Анализируются 
государственная политика Узбекистана по восстановлению национальных ценностей, 
методы повышения духовной культуры молодежи, роль национальных и исламских 
ценностей в этом контексте, а также роль семьи в борьбе с духовными угрозами. 

Ключевые слова: духовность, молодежь, образование, наследие, ценности, история, 
национальная идея, демократия.  

  
Rakhimjon I. Khasanov,  

EMU University, Senior Lecturer 
 

YOUTH SPIRITUALITY AND NATIONAL EDUCATION 
 

ABSTRACT  
The article discusses the role of the spiritual and cultural heritage of ancestors in the 

formation of national education and youth spirituality. It analyzes issues such as the state policy 
being carried out in Uzbekistan to restore national values, methods of improving the spiritual 

http://dx.doi.org/10.5281/zenodo.19845460

culture of youth, the role of national and Islamic values in this regard, and the role of the family in 
combating spiritual threats.  

Index Terms: spirituality, youth, education, heritage, value, history, national idea, 
democracy. 

  
1. Dolzarbligi: 
Jamiyat hayot koʻrinishini unversal shakli boʻlsa, oila uning yacheykasidir. Oila umumiy, 

maxsus va ijtimoiy qonunlarga muvofiq rivojlanadi, shu bilan birga u jamiyatning barcha qarama-
qarshililarini oʻzida aks ettiruvchi, ayni chogʻda oʻz ichki ziddiyatlari, tabiiy ichki taraqqiyot 
manbalariga ham ega boʻlgan nisbatan mustaqil ijtimoiy institutdir. Jamiyatda va oilada yuz 
beradigan oʻzgarishlar oʻzaro bir-biriga bogʻliq. Bugungi kunda siyosiy, iqtisodiy, ma’naviy, ruhiy 
oʻzgarishlar yoshlarda oila va oilaviy munosabatlarga nisbatan yaxshi ijobiy munosabatlar 
shakllanish uchun zarur imkoniyatlarni yaratdi. Shu sababli oila nafaqat aholi sonini toʻldirish 
vazifasini bajaribgina qolmay, shaxsning oʻz-oʻzini namoyon etuvchi, ijtimoiy ahamiyatga molik 
fazilat va xislatlarni egallash, ijtimoiy madaniyatni shakllantirish uchun qulay muhit hisoblanadi. 

Oilada, maktabda, mehnat jamoasida, mahallada olib boriladigan axloqiy tarbiya 
jamoatchilik fikrining kuchi, ommaviy axborot vositalari, ruhoniylarning obroʻ-e’tibori hamma-
hammasi odamlarimizda qonun buzilishi bilan bogʻliq har qanday hatti-harakatlarga nisbatan 
barqaror qarshilikni shakllantirishga qaratilmogʻi lozim. 

Respublikada 1998-yil “Oila yili” deb e’lon qilinishi, barcha davlat va nodavlat 
tashkilotlarining oilaning ijtimoiy-iqtisodiy muammolarini hal etishga jalb etdi. 1998-yil fevral 
oyida Oʻzbekiston Respublikasi Vazirlar Mahkamasining qarori bilan “Oila” Respublika ilmiy-
amaliy markazi tashkil etildi. 

2. Metodlar:  
Milliy tarbiya va yoshlar ma’naviy kamolotida qadriyatlarning ahamiyatini oʻrganish 

yuzasidan olimlar bir qator tadqiqotlar olib borganlar. Xususan, D.O.Ortiqova, I.R.Xoʻjamurodov, 
I.E.Xudoyberdiyev, M.Mamatov, Gʻ.S.Qaramatov, F.A.Primova, Z.E.Markayev, T.K.Komilova, 
M.T.Tojiboyev, N.M.Musayeva, A.A.Qambarov, Y.M.Yaqubov, M.A.Karimova va boshqalar. 

Mamlakatimizda huquqiy demokratik va fuqarolik jamiyatini shakllantirish jarayoni 
ketayotgan hozirgi kunda milliy tarbiya va yoshlar manaviyatining bu borada tutgan oʻrnini ilmiy 
tahlil qilishni koʻzda tutadi. Oʻzbekiston mustaqillikka erishganidan keyin ajdodlarimiz ma’naviy-
madaniy merosini, xususan, milliy qadriyatlarini tiklash borasida davlat siyosatining tahlili; 
ajdodlar merosini tiklashda milliy qadriyatlarga munosabatning oʻziga xosligi; yoshlar ma’naviyati 
shakllanishida milliy qadriyatlar ta’siri; yoshlar ma’naviy madaniyatini yuksaltirish usullari, milliy 
va islom qadriyatlarini oʻrni; ma’naviy tahdidlarga qarshi kurashishda milliy tarbiya, oila muhim 
omilligini vorisiylik, tarixiylik va mantiqiylik asosida ilmiy asoslash dolzarb hisoblanadi. 

3. Tadqiqot natijalari:  
Oila yoshlarga huquqiy tarbiya berish va ta’lim tizimining boshlangʻich nuqtasi hisoblanadi. 

Oiladagi muhit farzandlar va ota-onalar oʻrtasidagi, oʻzaro munosabat, shakllangan tarbiya tizimi 
bolalarda huquqqa boʻlgan dastlabki qarashlarni shakllantirishda muhim omil boʻlib xizmat qiladi. 

Oilada muhit oʻzaro hurmat, oliyjanoblik, halollik asosiga qurilgan boʻlsa, oila boshliqlari 
oʻz vazifalariga sidqidildan qarasalar jamiyatning bunday yacheykasidan yaxshi fuqarolar yetishib 
chiqadi. Abu Ali ibn Sino aytganidek: “oilada yomon tarbiya faqat shu oilaning oʻzigagina salbiy 
ta’sir qilib qolmasdan, balki atrofdagi boshqa oilalarga ham salbiy ta’sir qilishi mumkin” [1]. 

Ta’lim-tarbiya barcha davrlarda ham insoniyat oldida hal etilishi zarur boʻlgan eng muhim 
dolzarb vazifa boʻlib turgan. Shuningdek, u odamlarning amal qilib kelayotgan tajribalari, yutuqlari, 
urf-odatlari va an’analari asosida tashkil qilingan. Ya’ni, ta’lim-tarbiyaga doir shakllangan urf-
odatlarimiz, boqiy an’analarimiz koʻp. Bugungi kunda ham ulardan yoshlarni tarbiyalashda keng 
foydalanish maqsadga muvofiqdir. Mamlakat istiqboli yosh avlodimiz qanday tarbiya topishiga, 
qanday ma’naviy fazilatlar egasi boʻlib voyaga yetishiga, farzandlarimizning hayotga nechogʻli faol 
munosabatda boʻlishiga, qanday oliy maqsadlarga xizmat qilishiga bogʻliq ekanini hamisha yodda 
tutishimiz kerak [2].  

Bilimlar va axborot hajmining koʻpayishi odamlar dunyoqarashining kengayishi va 
ma’naviyatining yuksalishiga turtki boʻlishi shubhasiz. Ayni paytda, tinimsiz va tizimsiz kelayotgan 
xabarlar ichidan haqqoniy, obyektiv va foydali ma’lumotlarni ajrata olish qobiliyatini shakllantirish 
juda muhim vazifa boʻlib boradi.  

Respublikada ta’lim-tarbiya tizimini isloh qilish borasida amalga oshirilayotgan ishlar xuddi 
mana shu maqsadga yoʻnaltirilgan. Zero, ushbu masala gʻoyaviy nuqtai nazardan “Kadrlar 
tayyorlash milliy dasturi” va “Ta’lim toʻgʻrisida’gi Qonun prinsiplariga toʻla muvofiq keladi. 
Ta’lim-tarbiyaning milliy modeliga koʻra, ta’lim tizimini yangilash – tabiiy ravishda milliy 
merosimizni oʻrganish va uni pedagogik tafakkur iste’moliga olib kirish zaruriyatini vujudga 
keltirmoqda. 

Milliy merosning gʻoyaviy negizi – shaxs tarbiyasi, uning ma’naviy ehtiyojlariga da’vogar 
boʻlgan omillarni oʻrganishdan iborat boʻlib kelgan, ushbu muammo hozirda ham jamiyatda olib 
borilayotgan siyosatda eng muhim masalalardan biri sifatida namoyon boʻlmoqda.  

Ta’lim jarayoni dunyo boʻyicha turli mamlakatlarning yaqinlashuvi, tom ma’noda global, 
insoniyat sivilizatsiyasi taqdiri uchun hal etuvchi ahamiyatga ega boʻlgan koʻplab omillar bilan 
belgilanadi. Bu omillar orasida yuzaga kelgan umumiy va milliy oʻziga xosliklar alohida 
ahamiyatga ega.  

Ta’limning noyob imkoniyatlari hozir nafaqat inson aqlini yangi tezkor imkoniyatlar bilan 
qurollantirish, balki uning ongini qayta qurish bilan bogʻliq. Insoniyat sivilizatsiyasi rivojining 
yangi bosqichi insonning shakllanish jarayoni, shaxsiy fazilatlar, hayotiy maqsadlar va qadriyatlar 
haqidagi tasavvurlarini oʻzgartiradi. Oʻsib kelayotgan yosh avlod uchun ta’lim tizimi sifat jihatdan 
yangicha talablar qoʻyadi. 

Ta’lim-tarbiya tizimini takomillashtirish oʻz navbatida bu sohada yangi, zamonaviy, ilgʻor 
pedagogik texnologiyalarni izchil joriy etishga koʻp jihatdan bogʻliq. Ta’lim samaradorligi oʻquvchi 
bu jarayonda qay darajada faol qatnashayotganligi bilan belgilanishini hisobga olgan holda yangi 
oʻqitish uslublari, shakllari ta’lim oluvchilarga mustaqil fikrlash, ijodiy yondashish uchun 
imkoniyat yaratadi. 

Kadrlar tayyorlash milliy modelidan bosh muddao qilib, komil inson va yetuk malakali 
mutaxassisni tayyorlashni qoʻyilishida ham yuqoridagi masalalar bilan mantiqiy aloqadorlik 
mavjud. Zero, kadrlar tayyorlash milliy modeli, faqat ta’lim-tarbiyadangina iborat emas, balki bir-
biriga bogʻliq boʻlgan koʻpgina hayot bosqichlarini oʻz ichiga oladi. Milliy model, bu – shaxs, 
jamiyat va davlat, uzluksiz ta’lim, fan, ishlab chiqarishning uzviy birligi va hamkorligi, ularning 
oʻzaro bir-biriga aloqasini aks ettiradi.  

Shaxs – kadrlar tayyorlash tizimining bosh subyekti va obyekti, ta’lim sohasidagi 
xizmatlarning iste’molchisi hamda ularni amalga oshiruvchisidir [3]. Shuning uchun ham bizning 
ajdodlarimiz ta’lim-tarbiya masalasida inson shaxsi uning xususiyatlarini hisobga olib ish 
koʻrganlar. Buyuk mutafakkir Abu Nasr Farobiy yozganidek, ta’lim-tarbiya ishini boshlashdan 
avval tarbiyalanuvchilarning shaxsiy xislatlarini oʻrganish lozim [4].  

Shuni alohida ta’kidlash kerak-ki, milliy ta’lim-tarbiya modeli konsepsiyasining mazmuni 
milliy turmush tarzi va ma’naviy-axloqiy an’analari bilan bogʻliqdir. Shu boisdan ham 
respublikamiz jamiyatshunos olimlari faylasuflar, ta’lim-tarbiya tizimida milliy modelining asosiy 
xususiyatlarini tahlil etayotganda koʻproq uning milliy tarbiyadagi oʻrni hamda ahamiyatini ochib 
berishga harakat qilishmoqda. Jumladan, taniqli faylasuf, akademik E.Y.Yusupovning fikricha, 
milliy tarbiyaning bu xususiyatlari zamonaviy ta’lim tizimi bilan uygʻunlasha olishi bilan bir 
qatorda milliy an’analarimiz, qadriyatlarimiz bilan bogʻlansagina ijobiy samara beradi [5].  

Ma’lumki, milliy ta’lim-tarbiya modelning bosh maqsadi komil insonni tarbiyalashdir. 
Ushbu masalada ham respublika olimlari oʻziga xos konsepsiyalarni ilgari surdilar [6]. Ma’naviy 
barkamol inson aql-idrok asosida harakat qiladi. Vataniga, xalqi va millatiga sodiq boʻlish ham 
madaniyatlilik, ma’naviylik, barkamollik, axloqiy poklik belgilaridan hisoblanadi. Rostgoʻylik, 
hayoli boʻlish kabi eng ulugʻ fazilatlar birlashsagina, u komil inson boʻlib yetishadi [7].  

Yuqori malakali mutaxassis olim, me’mor, san’atkor, harbiy xodim boʻlish barkamollikni 
anglatmaydi, inson kamolotga yetish uchun zarur hayot maktabini oʻtashi, iymon-e’tiqod yoʻliga 

kirish talab etiladi [8]. Komillikning shakllantirishda koʻproq oʻzimizga mos sharqona madaniy-
ma’naviy an’analar, uning oʻziga xosligi, afzalliklariga oid adabiyotlarni chop etish, targʻib qilish 
maqsadga muvofiqdir.  

Insonning butun umri oʻtadigan mahallaning xususiyati shundaki, unda yashovchi har bir 
oila, shaxs shu ahli jamoa koʻz oʻngida shakllanadi. Mahalla yoshlari tarbiyasi mahalla faoliyati 
yoʻnalishlari bilan uzviy bogʻliq boʻlgan jarayondir. Aholiga eng yaqin boʻlgan hokimiyat boʻgʻini 
boʻlgan mahalla yoshlar oʻrtasida katta tarbiya oʻchogʻi, ma’naviyat va ma’rifat markazi boʻlmogʻi 
lozim. 

Yoshlarda axloqiy madaniyatni oshirishda oilaning, mahallaning, ommaviy axborot 
vositalarining, davlat va nodavlat jamoat tashkilotlarining oʻrni beqiyosdir. Demak, axloqiy 
madaniyatni shakllantirishda milliy gʻoya ruhida sugʻorilgan yoshlar bugungi va ertangi porloq 
kelajakning asosini tashkil qilishi shubhasizdir. 

Mafkuraviy kurashlar kuchaygan bugungi kunda yoshlar qalbida ona-Vatanga, boy 
tariximizga, milliy qadriyatlarimizga, millatning oʻlmas ruhi boʻlgan ona tiliga, ota-bobolardan 
meros muqaddas dinga sogʻlom munosabatni qaror toptirishimiz, ularning mafkuraviy immunitetini 
shakllantirishimiz maqsadga muvofiqdir. 

Yoshlar ma’naviyatining yuksalishida va ularni milliy ruhda tarbiyalashda milliy gʻoya 
muhim ahamiyat kasb etadi. Bugun yangi hayot qurish, rivojlangan davlatlar qatoriga chiqish 
yoʻlida dadil borayotgan Oʻzbekiston respublikasida ham milliy gʻoya masalasi juda muhim 
ahamiyatga ega. Milliy gʻoya ezgulikka tayanar ekan, buzgʻunchi mafkuraga qarshi kurashishda 
aniq maqsadga qaratilgan targʻibot ishlarini tashkil etish masalasi dolzarblashib boraveradi.  

Mafkuraviy xurujlarga qarshi milliy gʻoya asosida kurashda maktabning oʻrni alohida. Shu 
bois, bugun yurtimizda ta’lim-tarbiya sohasida keng koʻlamli islohotlar kechayotgani bejiz emas. 
“Milliy tiklanishdan – milliy yuksalish sari” gʻoyasi asosida Oʻzbekiston taraqqiyotning yangi 
davriga qadam qoʻyib, ijtimoiy-iqtisodiy va ma’naviy-ma’rifiy sohalardagi islohotlar buyuk 
umummilliy maqsadga, umumxalq harakatiga aylanib bormoqda.  

Ma’rifatparvar jadid bobolarimizning “Najot – ta’limda, najot – tarbiyada, najot – bilimda. 
Chunki barcha ezgu maqsadlarga bilim va tarbiya tufayli erishiladi”, degan soʻzlarida teran ma’no 
mujassam. Zero, har qanday davlat taraqqiyotining ta’mal toshi bevosita ta’lim masalalariga 
qaratilayotgan e’tibor bilan bogʻliq.  

4. Xulosa qilib aytganda, tarixan bolaning ta’lim-tarbiyasiga juda nozik va jiddiy masala 
sifatida alohida e’tibor qaratilgan. Bu orqali yurtning kelajakdagi iqtisodiy, siyosiy, ijtimoiy, 
madaniy va ma’naviy taraqqiyotiga zamin yaratilgan. Prezident Sh.Mirziyoyev Sharq 
donishmandlarining “Eng katta boylik bu – aql-zakovat va ilm, eng katta meros bu – yaxshi tarbiya, 
eng katta qashshoqlik bu – bilimsizlikdir!”, degan hikmatli soʻzlarini keltirib, zamonaviy bilimlarni 
oʻzlashtirish, chinakam ma’rifat va yuksak madaniyat egasi boʻlish uzluksiz hayotiy ehtiyojga 
aylanib borayotganini, nafaqat yoshlar, balki butun jamiyatimiz a’zolarining bilimi, saviyasini 
oshirish uchun, avvalo, ilm-ma’rifat, yuksak ma’naviyat kerakligini, ilm yoʻq joyda qoloqlik, 
jaholat va albatta, toʻgʻri yoʻldan adashish holatlari kuzatilishini ta’kidlaganida yuz karra haq edi.  

Mafkuraviy xurujlarga qarshi kurashda mamlakat milliy gʻoyasi har birimizga kelajakka 
ishonch, madad, kuch-gʻayrat, shijoat berib, yoshlarimizni, xalqimiz va millatimizni ulugʻvor va 
bunyodkor ishlarga, Vatan, millat, mustaqillik himoyasi yoʻlida birlashishga safarbar etadi. 

